
GOUVÈNÈ HOCHUL AK PWOKIRÈ JENERAL JAMES MANDE TRIBINAL LA POU 
ÒDONE KOMISYON REDEKOUPAJ ENDEPANDAN AN POU YO REDEFINI LIY 

DISTRI KONGRÈ A  
   

Se yon mèt espesyal tribinal la nonmen ki te trase liy distri aktyèl yo san 
responsabilite epi avèk yon tan limite pou opinyon piblik  

  
San ijans yon eleksyon ki dwe fèt, Komisyon Endepandan Redekoupaj la ap gen 

tan ki nesesè pou swiv pwosesis ki endike nan Konstitisyon Eta New York la   
  

Li tout rezime a isit la  
  
  

Gouvènè Kathy Hochul ak Pwokirè Jeneral New York Letitia James te depoze jodi a 
yon dokiman legal yon tyès pati (amicus brief) pou sipòte efò pou retrase liy distri 
Kongrè New York yo olye pou yo kite liy yon mèt espesyal tribinal nonmen te trase yo 
an plas ant kounye a ak resansman 2030 la. Liy Komisyon Redekoupaj Endepandan 
(Independent Redistricting Commission, IRC) Eta a te defye nan tribinal yo, sa ki lakòz 
yon mèt espesyal trase liy yo anvan eleksyon 2022 a. Nan dokiman legal la, yo te 
depoze nan Divizyon Apèl la, Twazyèm Depatman, Gouvènè Hochul ak Pwokirè 
Jeneral James deklare ke byenke kat mèt espesyal yo te kapab apwopriye pou 
eleksyon 2022 a, gen ase tan pou Komisyon Redekoupaj Endepandan an jenere nouvo 
kat epi swiv pwosesis ki dekri nan Konstitisyon Eta New York pou kat Kongrè a alavni.  
  
 "Mwen pran angajman pou m pwoteje dwa tout Nouyòkè yo pou yo patisipe totalman 
nan sistèm elektoral nou an," Gouvènè Hochul te deklare. "N ap mande tribinal la pou 
sipòte pwosesis ki pwoteje Konstitisyonèlman pou asire responsablite ak jistis pou 
elektè New York yo".  
  
Pwokirè Jeneral James te deklare, "Konstitisyon eta nou an fè li klè ke yon kò 
endepandan, ki gen patisipasyon piblik jeneral la, responsab pou desine kat pou distri 
Kongrè a. Depandans sou yon pwosesis ki pa gen responsablite epi ki gen tan limite 
pou opinyon piblik la se pa fason nou angaje piblik la epi asire enterè yo abòde pandan 
tout pwosesis sa a. Mwen angaje pou asire pwosesis elektoral nou an osi transparan 
posib epi nou swiv pwosesis ki dekri nan Konstitisyon nou an. Nouyòkè yo merite 
eleksyon lib ak san patipri, epi yo merite gen lapawòl sou fason kominote yo pral 
reprezante nan Kongrè a".  

Komisyon Redekoupaj Endepandan (IRC) an te responsab pou kreye kat distri pou 
Asanble Eta a, Sena Eta a ak distri Chanm Reprezantan Etazini nan New York yo. Apre 
resansman 2020 an, IRC pa te kapab soumèt kat yo apre pwosesis ki endike nan 
Konstitisyon Eta a, epi Sena Eta a ak Asanble Eta a te trase pito distri yo ki te pwomilge 
nan dat 3 fevriye 2022. Yo te defye kat elektoral Kongrè a, epi Tribinal Apèl eta a te 
evantyèlman rejte yo nan dat 27 avril 2022. Etandone delè kout anvan eleksyon 2022 a, 
tribinal jijman an te nonmen yon mèt espesyal ke yo te premye tande defi kont kat 
elektoral yo, ak nouvo liy yo te pwodwi.   
  
Nan dokiman legal tyès pati a, Gouvènè Hochul ak Pwokirè Jeneral James fè remake 
ke Konstitisyon Eta a klè ke Lejislati Eta a dwe gen opòtinite pou repare kat elektoral yo 
ke yon tribinal te jwenn yo pa valab. Yo remake tou piske pwoblèm ki te mennen devan 
Tribinal Apèl la pou apwouve patisipasyon yon mèt espesyal — yon ti tan pou enpoze 
nouvo kat elektoral yo, avèk kèk mwa sèlman anvan eleksyon primè 2022 yo — pa 
egziste ankò, kat elektoral ke mèt espesyal la trase yo pa ta dwe itilize pou rès deseni 
an. Pou rezoud pwoblèm sa a, tyès pati (amicus brief) a mande Divizyon Apèl la pou l 
anile òdonans tribinal enferyè a ki rejte reklamasyon elektè yo epi pou l bay IRC lòd pou 
trase epi soumèt yon nouvo kat kongrè a jan Konstitisyon an mande sa.   
  
Gouvènè Hochul te pran aksyon enpòtan sou dwa vòt pandan manda li a, sitou nan 
siyen Lwa sou Dwa Vòt John R. Lewis nan New York. Lejislasyon istorik sa a pral 
ankouraje patisipasyon nan vòt pou tout elektè ki kalifye yo lè li asire ke yo retire baryè 
pou gen aksè nan bilten vòt yo. An patikilye, manm gwoup minorite ras, etnik ak lang yo 
ap pwoteje kounye a pa nouvo mezi yo k ap asire ke yo genyen yon opòtinite egal pou 
vote nan Eta New York. Gouvènè Hochul te siyen lejislasyon ki ankouraje kontaj ak 
solisitasyon bilten vòt afidavi ki depoze pa elektè ki elijib yo ki parèt nan move biwo vòt, 
depi ke yo vote nan konte ki kòrèk la ak nan distri asanble a, ansanm ak lejislasyon ki 
ogmante aksè nan bilten vòt la nan bay elektè yo plis tan pou yo enskri ak vote anvan 
yon eleksyon.  
  
Pwokirè Jeneral James te alatèt batay pou dwa Nouyòkè yo pou yo genyen eleksyon lib 
ak san patipri, epi asire yo tande vwa yo nan koulwa pouvwa yo. Nan mwa mas, 
Pwokirè Jeneral James te genyen yon pwosè kont teyorisyen konplo ki te eseye 
entimide elektè nwa yo atravè menas apèl wobotize. Pwokirè Jeneral James kenbe tou 
yon pajwèb sou resous pou elektè epi, pandan vòt bonè ak jou eleksyon an, gen yon liy 
asistans telefòn pou eleksyon pou pwoteje dwa Nouyòkè yo nan vòt la. Pandan pi gwo 
pandemi COVID-19 la, Pwokirè Jeneral James te mande vòt otomatik absan pou ede 
pwoteje dwa ak sante elektè yo, epi apre eleksyon novanm lan, Pwokirè Jeneral 
James te pibliye yon alèt pou asire ke elektè absan yo te konnen dwa yo nan ka ta gen 
yon pwoblèm ak bilten vòt yo.  
  
Se Asistan Pwokirè Jeneral Andrea Trento, Pwokirè Jeneral Adjwen Jeffrey W. Lang ak 
Pwokirè Jeneral Barbara D. Underwood k ap jere zafè sa a — yo tout soti nan Divizyon 
Apèl ak Opinyon (Division of Appeals and Opinions).  

